Bigpela Sutta long as bilong gidap bilong ol samting

Maha Nidana Sutta

Mi Ananda, bin harim olesem wanpela taem Klia save Man i bin stap wantaem ol Kuru, long taun bilong ol, Kammasadammma. 

Monk Ananda bin go long Klia Save Man na bin soim respekt long em na bin sindaun long saet bilong em. Em i bin tok olesem: 'Mi bin gidap nogut tru long dispela skul long as bilong gidap bilong ol samting, olesem i dip tru, tasol nau mi klia olgeta long em.'

Buddha i bekim olesem: 'Ananda, noken tok olesem. Dip tru em dispela as bilong gidap bilong ol samting. Ol laen bilong nau i no klia na no save gut long dispela Dhamma, olesem ol i olesem wanpela hap koton i paul, olesem hap rop i pas na paul, olesem wanpela blaen oli wokim long mambu, na ol i no inap winim ol hevi, pen na hap nogut.

'Sapos wanpela i askim olesem i gat wanpela as bilong kamap lapun na dai, bai mi bekim olesem, igat. Kamap lapun na dai i save bihaenim born.

'Sapos wanpela i askim olesem i gat wanpela as bilong born, bai mi bekim olesem, igat. Born i save bihaenim kamap o wokim kamap.

'Sapos wanpela i askim olesem i gat wanpela as bilong kamap o wokim kamap, bai mi bekim olesem, igat. Kamap o wokim kamap i save bihaenim holim.

'Sapos wanpela i askim olesem i gat wanpela as bilong holim, bai mi bekim olesem, igat. Holim save bihaenim strongpela laek.

'Sapos wanpela i askim olesem i gat wanpela as bilong strongpela laek, bai mi bekim olesem, igat. Strongpela laek i save bihaenim pilim.

'Sapos wanpela i askim olesem i gat wanpela as bilong pilim, bai mi bekim olesem, igat. Pilim i save bihaenim kontak [- olesem lukim, harim, smelim, testim, tasim o drimanim].

'Sapos wanpela i askim olesem i gat wanpela as bilong kontak, bai mi bekim olesem, igat. kontak i save kamap sapos olgeta-tingting-bodi i stap.

'Sapos wanpela i askim olesem i gat wanpela as bilong olgeta-tingting-bodi, bai mi bekim olesem, igat. Olgeta-tingting-bodi save bihaenim konsius.

'Sapos wanpela i askim olesem i gat wanpela as bilong konsius, bai mi bekim olesem, igat. Konsius i save bihaenim olgeta-tingting-bodi.

'Olesem Ananda, konsius i save kamap sapos olgeta-tingting-bodi i stap. Olgeta-tingting-bodi save kamap sapos konsius i stap. Olgeta-tingting-bodi i save gidapim kontak. Kontak save gidapim pilim. Pilim save gidapim laek. Laek save gidapim holim. Holim save gidapim kamap o wokim kamap. Kamap o wokim kamap save gidapim born. Born save gidapim lapun, dai, wari, hevi, pen, karai. Dispela em i as bilong olgeta hevi na wari. 

Lapun na dai

'Mi bin tok olesem: lapun na dai i save kamap bihaen long born. Sapos i nogat born olgeta long olgeta hap, olesem long hap bilong ol god, dewil, masalai, man, ol animal i gat fopela lek, ol pisin, ol snek na olgeta samting; sapos i nogat born olgeta bai i gat lapun na dai o nogat?' 

'Nogat Bigman.'

'Em olesem born em i as bilong, na mas stap pastaem long, lapun na dai.'

Born

'Mi bin tok olesem: born i save kamap bihaen long kamap o wokim kamap. Sapos i nogat kamap o wokim i kamap olgeta long olgeta hap, olesem kamap long pilim, kamap bilong bodi o kamap bilong samting i nogat bodi; sapos i nogat kamap o wokim kamap, na pinis olgeta bilong kamap o wokim kamap, bai i gat born i ken kamap o nogat?' 

'Nogat, Bigman.'

'Em olesem kamap o wokim i kamap i as bilong, na i mas stap pastaem long, born.

Kamap o wokim kamap

'Mi bin tok olesem kamap o wokim kamap i save kamap bihaen long holim. Sapos i nogat holim olgeta, olesem holim ol gutpela pilim, holim ol rul na pasin, holim bilif, o holim tingting olesem i gat wanpela "mi iet" o "em iet" i stap wankaen olgeta; sapos i nogat holim na holim i pinis olgeta, bai inap gat kamap o wokim kamap i stap o nogat?'

'Nogat, Bigman'

'Em olesem, holim i as bilong kamap o wokim kamap, na i mas stap pastaem long kamap o wokim kamap.

Holim

'Mi bin tok olesem holim i save bihaenim strongpela laek. Sapos i nogat strongpela laek olgeta long olgeta hap - olesem laek long pilim, laek long kamap o wokim kamap, laek long noken kamap; sapos i nogat strongpela laek olgeta na i pinis olgeta bai holim inap kamap o nogat?'

'Nogat, Bigman.'

'Em olesem, strongpela laek em i as bilong holim, na i mas stap pastaem long holim.

Strongpela laek

'Mi bin tok olesem strongpela laek i save bihaenim pilim. Sapos i nogat pilim olgeta long olgeta hap - olesem pilim i kamap bihaenim lukluk, harim, smelim, testim, tasim, o driman; sapos i nogat pilim olgeta na i pinis olgeta, bai strongpela laek inap gidap o nogat?'

'Nogat, Bigman.'

'Em olesem, pilim em i as bilong strongpela laek, na i mas stap pastaem long strongpela laek.

Ol samting i bihaenim strongpela laek

'Strongpela laek i save kamap bihaen long pilim,

Tingting long paendim i save bihainim strongpela laek;

Kisim samting i save bihaenim paendim;

Kisim save long samting i save kamap bihaen long kisim samting;

Laek na sigarap i save bihaenim kisim save long samting;

Holim pas samting save kamap bihaen long laek na sigarap;

Pasin bilong holim pas i save kamap bihaen long holim pas samting;

No laek long givim i save kamap bihaen long pasin bilong holim pas;

No laek bai narapela i kisim i save kamap bihaen long no laek long givim;

Na pasin bilong no laek bai narapela i kisim i save kamapim planti pasin nogut, olesem: paet wantaem hap diwai o naep, koros, toktok paet, tok nogut, putim rong antap long narapela, na giaman. 

'Dispela em i rot long kisim klia save hausat pasin long no laek bai narapela i kisim i save wokim i kamap planti ol pasin nogut olesem paet wantaem hap diwai o naep, koros, toktok paet, tok nogut, putim rong antap long narapela, na giaman. Sapos i nogat dispela pasin long no laek bai narapela i kisim i stap, na i nogat dispela pasin olgeta, long long olgeta hap na i pinis olgeta na i nogat liklik tru i stap, bai ol dispela pasin nogut  - olesem paet wantaem hap diwai o naep, koros, toktok paet, tok nogut, putim rong antap long narapela na giaman - inap kamap o nogat?'

'Nogat Bigman.'

'Olesem dispela em i as, dispela em i as tingting, dispela em i kamap, dispela mas stap long wokim kamap ol dispela pasin nogut - olesem paet wantaem hap diwai o naep, koros, toktok paet, tok nogut, putim rong antap long narapela na giaman. 

'Pasin long no laek bai narapela i kisim save kamap bihaenim pasin long no gat laek long givim. Mi bin tok olesem. Na dispela em i rot long kisim klia save long hausat no laek bai narapela i kisim i save kamap bihaenim no laek long givim. Sapos dispela pasin long no laek long givim i pinis olgeta, long olgeta hap na bilong olgeta samting, bai pasin long no laek bai narapela i kisim inap kamap o nogat?'

'Nogat Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim kamap pasin long no laek bai narapela i kisim.'

Wankaen yumi inap skelim pasin bilong no laek long givim, pasin bilong holim pas, 

pasin bilong laek holim, laek na sigarap, kisim save long samting, kisim samting, na paendim.

'Tingting long paendim i save bihainim strongpela laek. Mi bin tok olsem. Na dispela em i rot long kisim klia save olesem wonem tingting long paendim i save bihainim strongpela laek. Sapos i nogat strongpela laek, i pinis olgeta long olgeta hap na bilong olgeta samting - olesem i nogat strongpela laek long pilim, long kamap o no kamap - olesem i nogat tru strongpela laek, bai i gat tingting long paendim inap kamap o nogat?'

'Nogat, Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim tingting long paendim kamap. 

'Strongpela laek i save bihainim pilim. Mi bin tok olsem. Na dispela em i rot long kisim klia save olesem wonem strongpela laek i save bihainim pilim. Sapos i nogat pilim, i pinis olgeta long olgeta hap na bilong olgeta samting - olesem i nogat pilim i kamap bihaen long lukluk, harim, smelim, testim, tasim, o driman - olesem i nogat tru pilim, bai strongpela laek inap kamap o nogat?'

'Nogat, Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim strongpela laek i kamap. 

Olesem, Ananda, dispela tupela - ol as bilong ol samting i stat long strongpela laek inap long born, kamap lapun na dai, na ol as bilong ol samting i stat long strongpela laek inap long ol pasin nogut i kamap - olesem tupela, i ron i go bek long wanpela hap tasol, long pilim.'

Pilim

Kontak mas stap pastaem long pilim i kamap. Pastaem mi bin tok olesem. Na dispela em i rot long kisim klia save long hausat kontak mas stap pastaem long pilim. Sapos i nogat kontak olgeta na i pinis olgeta long olgeta hap na bilong olgeta samting - olesem i nogat kontak long ai, iau, nus, tung, bodi o tingting - olesem i nogat tru kontak i stap, bai pilim inap kamap o nogat?'

'Nogat Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim kamap pilim.

Kontak

Olgeta-tingting-bodi i mas stap pastaem long kontak i ken kamap. Pastaem mi bin tok olesem. Na dispela em i rot long kisim klia save long hausat olgeta-tingting-bodi mas stap pastaem long kontak i ken kamap. Sapos i nogat liklik ron bilong ol tingting o konsius i stap, bai kontak wantaem wanpela bodi inap kamap o nogat?'

'Nogat, Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim kamap kontak.

Olgeta-tingting-bodi

Konsius i mas stap pastaem long olgeta-tingting-bodi i ken kamap. Pastaem mi bin tok olesem. Na dispela em i rot long kisim klia save long hausat konsius mas stap pastaem long olgeta-tingting-bodi i ken kamap. Sapos i nogat konsius i go insaet long bel bilong mama, bai bodi na olgeta-tingting inap kamap insaet long bel bilong mama, o nogat?'

"Nogat, Bigman.'

'Sapos taem bebi wok long gro na konsius i lusim em bai em inap born laef o nogat?'

'Nogat, bigman.'

'Sapos konsius long wanpela pikanini i katof, bai olgeta-tingting-bodi inap gro na kamap wanpela bigman o nogat?'

'Nogat. Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim olgeta-tingting-bodi.

Konsius

'Olgeta-tingting-bodi i mas stap pastem long konsius i ken kamap. Mi bin tok olesem pastaem. Na dispela em i rot long kisim save hausat olgeta-tingting-bodi mas stap pastaem long konsius i ken kamap. Sapos konsius i nogat wanpela olgeta-tingting-bodi long go insaet long em, bai ol born, kamap lapun, dai na ol hevi long bihaen, inap kamap o nogat?'

'Nogat, Bigman.'

'Olesem dispela em i as, dispela em i as tingting, dispela em i kamap, dispela i mas stap long wokim konsius.

'Em olesem i gat born, kamap lapun, dai, go longwe na kamap gen. Em olesem i gat rot long putim nem, pasin bilong toktok, na mak. Em olesem i gat rot long kisim save i stap, na raun bilong ol dispela inap konsius na olgeta-tingting-bodi.

Mak bilong 'mi iet'

'Ananda, yumi save makim wanpela 'mi iet' bilong yumi olesem wonem? Yumi inap makim olesem dispela 'mi iet' i gat bodi na i stap bilong hap taem tasol. O, yumi inap makim olesem i gat bodi na i stap olgeta. O, yumi inap makim olesem i nogat bodi na i stap long hap taem tasol. O, yumi ken makim olesem i nogat bodi na i stap olgeta.

Nau, husat i makim wanpela 'mi iet' olesem i gat bodi na i stap long hap taem tasol, save makim olesem i stap nau o bai i stap bihaen o save bilif olesem bai i kamap olesem bihaen. Olesem, yumi inap tok em i gat bilif olesem dispela 'mi iet' i stap

Nau husat i makim wanpela 'mi iet' olesem i gat bodi na i stap olgeta, save makim olesem i stap nau o bai i kamap olesem bihaen, o i gat bilif olesem sapos i no stap olesem nau bai mi sensim i kamap olesem bihaen. Olesem, yumi inap tok em i gat bilif olesem dispela 'mi iet' i stap.

Nau, husat i makim wanpela 'mi iet' i nogat bodi na i stap bilong hap taem tasol, save makim olesem i stap nau, o bai i stap bihaen, o i gat bilif olesem, sapos i no stap olesem nau, bai mi i sensim i kamap olesem bihaen. Olesem, yumi inap tok em i gat bilif olesem dispela 'mi iet' i stap.

Nau husat i makim wanpela 'mi iet' i nogat bodi na bilong stap olgeta, save makim olesem i stap nau o bai i kamap olesem bihaen o i gat bilif olesem sapos em i no stap olesem nau bai mi senisim i kamap olesem bihaen. Olesem, yumi inap tok em i gat bilif olesem dispela 'mi iet' i stap.

Nogat mak bilong 'mi iet'

'Ananda, yumi no save makim wanpela 'mi iet' bilong yumi olesem wonem? Yumi no inap makim olesem dispela 'mi iet' i gat bodi na i stap bilong hap taem tasol. O, yumi no inap makim olesem i gat bodi na i stap olgeta. O, yumi no inap makim olesem i nogat bodi na i stap long hap taem tasol. O, yumi no ken makim olesem i nogat bodi na i stap olgeta.

Nau, husat i no makim wanpela 'mi iet' olesem i gat bodi na i stap long hap taem tasol, no save makim olesem i stap nau o bai i stap bihaen o no gat bilif olesem bai i kamap olesem bihaen. Olesem, yumi inap tok em i nogat bilif olesem dispela 'mi iet' i stap

Nau husat i no makim wanpela 'mi iet' olesem i gat bodi na i stap olgeta, no save makim olesem i stap nau o bai i kamap olesem bihaen, o i nogat bilif olesem sapos i no stap olesem nau bai mi sensim i kamap olesem bihaen. Olesem, yumi inap tok em i nogat bilif olesem dispela 'mi iet' i stap.

Nau, husat i no makim wanpela 'mi iet' i nogat bodi na i stap bilong hap taem tasol, no save makim olesem i stap nau, o bai i stap bihaen, o i nogat bilif olesem, sapos i no stap olesem nau, bai mi i sensim i kamap olesem bihaen. Olesem, yumi inap tok em i nogat bilif olesem dispela 'mi iet' i stap,

Nau husat i no makim wanpela 'mi iet' i nogat bodi na bilong stap olgeta, no save makim olesem i stap nau o bai i kamap olesem bihaen o i nogat bilif olesem sapos em i no stap olesem nau bai mi senisim i kamap olesem bihaen. Olesem, yumi inap tok em i nogat bilif olesem dispela 'mi iet' i stap.

Bilif long wanpela 'mi iet'

Ananda, yumi save gat wonem kaen tingting taem yumi gat bilif long wanpela mi iet i stap? Sapos yumi ting pilim em i 'mi iet' o em i no 'mi iet', yumi gat bilif olesem pilim: em i 'mi iet', o pilim i no 'mi iet', o 'mi iet' i nogat tingting long pilim, o 'mi iet' save pilim.

'Nau sapos wanpela i tok olesem pilim em i 'mi iet', bai yumi bekim olesem: I gat tripela kaen pilim i stap, poroman - bilong hamamas, bilong pen na bilong no hamamas na no pen. Insaet long dispela tripela, wonem pilim yu bilivim em i 'mi iet'? Taem yu pilim hamamas yu no inap long gat narapela kaen pilim wantaem. Bai yu pilim hamamas tasol. Taem yu pilim pen, bai yu no inap pilim narapela kaen pilim wantaem. Bai yu pilim pen tasol. Taem yu no pilim hamamas na no pen bai yu no inap long pilim hamamas o pen long dispela wantaem taem. Bai yu pilim no hamamas na no pen tasol. 

'Nau, pilim bilong hamamas i no inap stap longpela taem, na i save kamap bihaenim as bilong hamamas, na bai i slo, go daun na pinis. Pilim bilong pen i no inap stap longpela taem, na i save kamap bihaenim as bilong pen, na bai i slo, go daun, na pinis.  Pilim bilong no hamamas na no pen i no inap stap longpela taem, na i save kamap bihaenim as bilong no hamamas na no pen, na bai i slo, go daun, na pinis. 

Sapos yu tok olesem pilim hamamas em i 'mi iet', taem dispela pilim i pinis, dispela 'mi iet' tu i pinis. Sapos yu tok olesem pilim pen em i 'mi iet', taem dispela pilim i pinis, dispela 'mi iet' tu i pinis. Sapos yu tok olesem pilim no hamamas na no pen em i 'mi iet', taem dispela pilim i pinis, dispela 'mi iet' tu i pinis.

Olesem, em i gat bilif long wanpela 'mi iet' i stap nau na i save senis na i paul wantaem hamamas na pen, na save kamap na go daun. Em i olesem wanpela inap luksave i no gutpela long tok olesem pilim em i 'mi iet'.

'Na long wanpela sapos emi tok olesem pilim i no 'mi iet', dispela 'mi iet' i no gat tingting long pilim, bai yumi tok olesem: Sapos i nogat wanpela pilim olgeta, bai i gat wanpela tingting olesem 'Mi stap', o nogat?'

'Nogat, bigman.'

'Olesem,. Ananda, i no gutpela long gat bilif olesem pilim i no 'mi iet', na 'mi iet'  i nogat tingting long pilim.'

'Nau, Ananda, sapos wanpela monk i nogat bilif long pilim em i 'em iet' o 'em iet' i nogat tingting long pilim, o 'em iet' save pilim, o 'em iet' i bihaenim pilim, em i no save pas long wanpela samting long dispela wol. Taem em i no save holim pas samting, em i no sigarap. Taem em i no sigarap em i ken kamap fri. Em bai i save born i pinis, gutpela laef mi wokim pinis, wok i pinis. I nogat moa bilong dispela wol.

'Sapos wanpela laek tok olesem long wanpela monk husat i winim fri olesem: 'Tathagata i stap bihaen long dai", em bai i rong, o "Tathagata i no stap bihaen long dai" o "Tathagata i stap na tu i no save stap bihaen long dai", o "Tathagata i no save stap na tu i no save no stap bihaen long dai", em bai i rong. Olesem wonem? Em iet i kisim klia save long mak na ol samting long makim, na pasin bilong toktok na pasin bilong toktok long wanpela samting, na pasin bilong skelim na skelim samting, na rot ol i save raun long em. Taem em i winim klia save long ol dispela, em i winim fri. Na sapos wanpela tok olesem dispela monk husat i winim fri taem em i winim klia save, i no luksave o i nogat save, em i rong.

Sevenpela hap bilong konsius

'Ananda, i gat sevenpela hap bilong konsius na tupela wol i stap.

'I gat ol samting i stap laef wantaem ol kaenkaen bodi na kaenkaen bilif, skelim na tingting, olesem ol man, deva o angel, na sampela animal na dispela kaen. Dispela em i namba wan hap bilong konsius.

'I gat ol samting i stap laef wankaen ol kaenkaen bodi na wanpela kaen bilif, skelim na tingting, olesem ol deva bilong ol god, i bihaenim namba wan jhana. Dispela em i namba tu hap bilong konsius.

'I gat ol samting i stap laef wantaem wanpela kaen bodi na ol kaenkaen bilif, skelim na tingting, olesem ol Deva i Laet. Dispela em i namba tri hap blong konsius.

'I gat ol samting i stap laef wantaem wanpela kaen bodi na wanpela kaen bilif, skelim na tingting, olesem ol Smatpela Laet Deva. Dispela em i naba fo hap bilong kansius.

'I gat ol samting i stap laef husat i lusim ol bodi na nogat ol bilif, skelim na gat  tingting long spes i go olgeta na save kamap long hap bilong spes i go olgeta. Dispela em i namba faev hap bilong konsius.

'I gat ol samting i stap laef husat i lusim hap bilong spes i go olgeta, taem oli tingim konsius i go olgeta, save kamap long hap bilong konsius i go olgeta. Dispela em i namba sikis hap bilong konius.

'I gat ol samting i stap laef husat i lusim hap bilong konsius i go olgeta, taem ol i tingim i nogat samting, save kamap long hap i nogat samting i stap. Dispela em i namba seven hap bilong konsius.

'I gat wol bilong ol samting i stap laef i nogat ol ron bilong tingting, na wol bilong ol samting i stap laef i nogat ol ron bilong tingting na tu i no nogat ol tingting. Dispela em i tupela wol.

'Nau, long dispela namba wan hap bilong konsius wantaem ol samting i stap laef wantaem ol kaenkaen bodi na kaen kaen bilif, skelim na tingting, sapos wanpela i luksave long kamap bilong dispela hap bilong konsius, pinis bilong em, gutpela bilong em na nogut bilong em, na rot long lusim, bai i gutpela long gat laek na hamamas long stap long em, o nogat?'

'Nogat, Bigman.'

Wankaen long ol narapela hap bilong konsius na tupela wol.

'Ananda, taem wanpela i klia tru long ol dispela hap bilong konsius - olesem kamap bilong ol, pinis bilong ol, gutpela na nogut bilong ol, na rot long lusim ol - em i winim fri long rot long nogat holim pas moa. Em i winim fri long rot long kisim klia save.

Eitpela kaen fri

'Ananda, igat eitpela kaen fri i stap.

'Taem wanpela i stap wantaem strongpela klia tingting tru na lukim ol hap bilong bodi klia tru, dispela oli kolim nabawan fri.

'Taem wanpela i stap wantaem strongpela klia tingting tru na no lukim bodi stret, tasol lukim ol samting insaet long strongpela tingting i klia tru, dispela oli kolim nabatu fri.

'Taem wanpela i stap wantaem strongpela klia tingting tru na lukim na pilim ol samting i gutpela na smat tru, dispela i namba tri fri.

'Taem wanpela i stap long strongpela klia tingting tru na lusim olgeta hap long lukim na pilim ol samting, na em i no larim tingting i ron long ol kaenkaen samting, em i kisim na stap long hap long spes i go olgeta. Dispela ol i kolim namba fo fri.

'Taem wanpela i stap long strongpela klia tingting tru na lusim olgeta hap long spes i go olgeta, em i stat long klia long, na go insaet long, hap bilong konsius i go olgeta. Dispela ol i kolim namba faev fri.

'Taem wanpela i stap long strongpela klia tingting tru na lusim olgeta hap long konsius i go olgeta, em i stat long klia long, na go insaet long, hap i nogat tru samting stap. Dispela ol i kolim namba sikis fri.

'Taem wanpela i stap long strongpela klia tingting tru na lusim olgeta hap i nogat tru samting long em, em i stat long klia long, na go insaet long, hap i nogat-tingting-na-gat-tingting. Dispela ol i kolim namba seven fri.

'Taem wanpela i stap long strongpela klia tingting tru na lusim hap long i nogat-tingting-na-gat-tingting, em i stat long klia long, na go insaet long, pinis bilong tingting na pilim. Dispela ol i kolim nambaeit fri.

'Nau, taem wanpela i winim ol dispela long namba wan i go inap long namba eit, na go bek gen, na go i kam bek, na winim na lusim long laek bilong em, na stap insaet long wanpela long laek bilong em, na taem em i pinisim olgeta sigarap na paul tingting na stap fri long ol dispela kaen tingting na skelim, na em i kisim klia save long em long dispela hap nau, em i wanpela husat i fri long tupela rot. Na i nogat narapela kaen fri i antap o moa beta long dispela fri long tupela rot.

Klia Save Man i bin tok olesem na Monk Ananda i bin hamamas tru long toktok bilong em.

